
Luchd-obrach ùr aig Bòrd na Gàidhlig

08 An Giblean 2005

Tha dithis luchd-obrach ùr aig Bòrd na Gàidhlig.  Tha naoinear gu lèir ann an sgioba a’ Bhùird a-nis.

Bidh Annchris NicIllEathain à Tairbeart na Hearadh a’ tòiseachadh mar Fàiltiche is Rùnaire dhan a’ Bhòrd, taobh a-staigh beagan sheachdainnean.  Tha Annchris an-dràsta na h-oileanach aig Oilthigh Obar Dheathain is i a’ crìochnachadh ceum le urram ann an Gàidhlig.

Bidh Josie Forman ag obair pàirt-thìde dhan a’ Bhòrd mar Rianaiche Ionmhais.  Thug Josie deich bliadhna ag obair san t-seirbhis chatharra ann an Sasainn ach tha ise cuideachd na h-oileanach an-dràsta, air Sgeama Gàidhlig is Cuspairean Co-cheangailte aig Institiùid OGE nam Mìle Bliadhna ann an Colaiste Inbhir Nis.  ‘S ann à Stafainn san Eilean Sgitheanach a tha Josie bho thùs is tha i a-nis a’ fuireach ann an Inbhir Nis.

Thuirt Ceannard Bhòrd na Gàidhlig, Ailean Caimbeul: “Tha e na thoileachas mòr dhomh fàilte a chur air Annchris is Josie chun a’ Bhòrd, agus gu sònraichte aig an àm trang is inntinneach seo.  Tha e na mhisneachd mòr dhuinn luchd-obrach òg a thoirt a-staigh mar phàirt den sgioba is tha sinn a’ guidhe gach soirbheachadh dhaibh san obair ùr aca.”

Crìoch

Fiosrachadh do luchd-deasachaidh:

‘S e buidheann phoblach neo-roinneil (NDPB), a chaidh a stèidheachadh ann an 2003 le Riaghaltas na h-Alba, a tha ann am Bòrd na Gàidhlig.  Bheir Bile na Gàidhlig (Alba) cumhachdan reachdail dhan Bhòrd.   Bidh e an urra ris a’ Bhòrd Plana Nàiseanta na Gàidhlig a dhealbhadh is a stiùireadh agus co-obrachadh ri buidhnean poblach air feadh Alba gus poileasaidhean Gàidhlig a chruthachadh. 

